
ESTRUTURA DO DECATÍSTICO
O Decatístico está dividido en trece áreas, cada unha con identidade propia: Clima, Poboación, Transportes, Circulación e Seguridade, Eleccións, Mercado Laboral, Educación, Servizos Sociais e Saúde, Medio Ambiente, Urbanismo e Vivenda, Cultura e Deporte, Consumo, Actividade Económica, e Promoción Económica.
1. Clima. os últimos dez anos, no Concello de Santiago, caracterízanse pola súa estabilidade climática. O ano máis caluroso foi o 2006, e os máis fríos 2004, 2007 e 2008.  O ano que máis choveu foi o 2000. 
2. Poboación. A poboación en Santiago de Compostela sitúase en 95.325 persoas en 2008 fronte aos 93.978 habitantes de 1998, o que supón un leve incremento do 1,43% no último decenio, a pesares do descenso que houbo de 1998 a 2001. Segundo os datos de 2008, o 46,66% do total de empadroados eran homes e o 53,34% mulleres. 
3. Transportes, circulación e seguridade. A cantidade de pasaxeiros do aeroporto de Lavacolla mantívose estable nos primeiros anos, para aumentar prograsivamente dende o 2002 ao 2007, cando se superaron, por primeira vez, os dous millóns de persoas. En canto aos autobuses urbanos, o número de viaxeiros experimentou un lixeiro descenso nos últimos anos até situarse en 5.661.060 en 2008. A análise da circulación de vehículos amosa que o lugar que soporta unha maior densidade é a baixada a Ponte Pedriña polo Hórreo cunha circulación diaria media de 22.852 vehículos. Outro dato que cómpre destacar son as 6.710 prazas de que dispoñen os aparcadoiros de Compostela. 

4. Eleccións: Nas últimas eleccións municipais de 2007 o censo de electores superou as 85.400 persoas, o que supuxo un incremento de máis de 6.000 persoas dende as anteriores de 2003. A abstención foi a máis elevada das últimas convocatorias e situouse no 43,53% do censo. En canto ao reparto de votos, en todas as convocatorias electoriais, Santiago mantén un comportamento estable, sendo, o PP o partido máis votado, seguido do PSdG e do BNG. En canto ao referendo sobre a Constitución Europea celebrado en febreiro de 2005 , rexistrou una abstención do 57,52%. Do 42,48% de votos, o 75,13 foron afirmativos. 

5. Mercado laboral. O mercado laboral en Santiago experimentou una subida dende 1999 ata 2007, ano en que baixou, para volver subir en 2008. Por meses, apréciase que o desemprego descende nos meses de verán e aumenta a principios e finais de ano. A estacionalidade está vinculada co noso modelo produtivo, cunha gran importancia do sector servizos, sobre todo turismo, que incide en actividades como comercio e hostalería. En canto aos contratos, nos últimos dez anos experimentaron un progresivo aumento, pasando dos 47.750 de 1999 aos  67.225 do ano 2007. A tendencia cambiou en 2008 onde se baixou ata os 62.590 contratos anuais.

6. Educación: Un feito destacado que acontece no ámbito da educación é o incremento das matrículas relacionadas con outro tipo de ensinanzas, como poden ser os idiomas ou a música. Este feito é paralelo á mellora da oferta formativa, unha vez que botaron a andar, a partires de 2002,  a Escola Oficial de Idiomas, o Conservatorio de Música e a Escola Municipal de Música, inaugurada en 2003. Neste ano tamén comezou a funcionar a Escola infantil de Conxo, que xunto á de Fontiñas e á máis recenté do Polígono Industrial do Tambre, configuran a rede de Escolas infantís de Compostela. En canto ao ensino regrado, destaca a diminución progresiva da alumnado no ensino obrigatorio. Outro dato destacábel é o liderado dos centros públicos no ensino obrigatorio como opción preferente do alumnado, fronte aos concertados e/ou privados. 
7. Servizos Sociais e Saúde. Os servizos sociais municipais presentan unha evolución constante no número de servizos atendidos, pasando dos pouco máis de 20.000 de 1998 a máis de 106.000 en 2008. En canto ao CHUS (Complexo Hospitalario Universitario de Santiago) caracterízase pola súa intensa actividade. Desde 1998 a 2007 houbo 3.538.702 estadías en hospitalización, 231.414 intervencións, 19.545 partosnaturais e 4.948 cesáreas. Nestes dez últimos anos tiveron lugar 5.880.149 consultas externas e atendéronse 1.444.074 urxencias.
8. Medio Ambiente. A superficie total dedicada a zonas verdes duplicouse, evolucionando do millón de metros cadrados de 1998 aos máis de dous millóns da actualidade. Nos dez últimos anos o número de zonas verdes pasou de 88 (no ano 1998) a 159, en 2008. O incremento máis importante tivo lugar nos parques de barrio que multiplicaron por cinco o seu número neste período, pasando dunha superficie de 355.000 metros cadrados aos 967.891 dos que se dispón agora. Destacar tamén que Santiago foi o primeiro concello galego en adherirse á Carta de Aalborg, co fin de compatibilizar o desenvolvemento coa preservación do medio ambiente. Este feito comportou a asunción de compromisos concretos entre os que figura a implantación da Axenda 21 local.
9. Urbanismo e vivenda. Santiago conta con 2,5 millónes de metros cadrados de sólo industrial, e ten previsto o desenvolvemento urbanístico de 3,7 millóns de metros cadrados máis para a instalación de empresas industriais. En canto á vivenda, o número de licenzas concedidas en Santiago acadou o seu valor máis elevado entre 1999 e 2003. O prezo medio da vivenda por metro cadrado (segundo o IPC) pasou de 995 € en xuño de 1998 a 1.685 en decembro de 2008. O valor máis alto foron 1.786 €/m² en decembro de 2007. Estes altos custes rebaixaron a demanda do sector, que derivou cara os concellos limítrofes. Para frear esta tendencia, o concello puxo en marcha medidas como a creación de 1.700 novas vivendas de protección oficial, e a rehabilitación de vivendas na Cidade Histórica, onde xa se realizaron  intervencións no 90% dos inmobles. 
· Casco Histórico: A Cidade Histórica, patrimonio mundial, está integrada por un conxunto de elementos que, con diverso nivel de protección, deben ser conservados.  En total son 1.813 edificios que representan o 68% dos existentes na Cidade Histórica. O Programa de rehabilitación de vivendas na Cidade Histórica concedeu 61 licenzas entre 1998 e 2004. Neste período rematáronse 252 obras. Co Plan de Vivenda as licenzas concedidas foron 483 e as obras finalizadas 371 e co Programa de Rehabilitación de Locais foron 493 e 148 respectivamente. En sete anos, os programas de rehabilitación xeraron 2.000 solicitudes de intervención, finalizaron 780 obras e outras 150 áchanse actualmente en execución. Elaboráronse case 1.000 proxectos técnicos, cun orzamento total de máis de 21 millóns de euros, dos que 7,1 millóns, aproximadamente, corresponden ás axudas económicas facilitadas pola Administración. Nos locais comerciais, realizáronse xa 156 intervencións. A subvención estabelecida no programa cobre o 50% do custe da obra ata un máximo de 6.000 euros.

10. Cultura e Deporte. 
· Cultura. As actividades culturais desenvolvidas polo Concello de Santiago teñen un peso importante na cidade, sobre todo nos Anos Santos de 1999 e 2004 e no 2000, coincidindo coa Capitalidade Europea. Pero é a partires de 2004 cando se amplian os programas, dáselle un especial protagonismo aos creadores galegos e a cultura sae á rúa, con espectáculos e festivais de música, clown, cine (Cineuropa, Curtocircuito), música (Sons da diversidade) ou maxia, o que permite que chegue a toda a cidadanía e as persoas que nos visitan, dándolle o carácter de universalidade que sempre ten calquera manifestación artística. Nestes últimos anos, a música é a manifestación cultural máis destacada na cidade en canto á cantidade de espectáculos, seguida do teatro. A capital galega conta ademais cunha variada oferta museística, e múltiples actividades de dinamización pública e privada. A isto engádese o labor de promoción de exposicións, conferencias, teatro ou danza desenvolvidos na rede de centros socioculturais, que acada as 180.000 persoas usuarias. 
· Deporte. En canto aos espazos deportivos dos que se dispón medraron un 39,73% entre 1998 e 2008 até acadar os 102. Tamén aumentaron as instalacións localizadas nos espazos verdes que agora suman un total de 43. Tamén se obseva unha consolidación de importantes eventos cada vez máis asentados no concello e que mobilizan milleiros de persoas. Destacan, entre outros, as campañas de promoción, de deportes populares (a chave), fútbol-Sala o Día da Bicicleta, o Día do Deporte Compostelán, os programas de natación escolar ‘Á auga patos’, Ferradura Aberta, Nadalxogo, subvencións e Torneos de Fútbol 7 Alevín e Benxamín ‘Cidade de Santiago’..

11. Consumo: O número de abonados á rede de abastecemento de auga aumentou en Santiago un 25,78% dende 1998 ata chegar a 53.402 en 2008. Tamén medraron os servizos de comunicación telefónica, e os contratos de enerxía eléctrica. No sector da alimentación, Mercagalicia consolidouse como principal subministrador de alimentos para empresarios minoristas, mentres que perden  peso o Mercado de Abastos e o Mercado de Gando. En canto ás consultas recibidas na a OMIC (Oficina Municipal de Información ao Consumidor) ven rexistrando anualmente unha media de 1300-1400. As máis frecuentes son as referidas a algueres e compras de vivendas, e telefonía. As reclamacións aumentaron nos últimos anos para situarse entre as 250 e as 300 anuais, sendo a telefonía a que ocupa un maior volume. 
12. Actividade económica. O concello de Santiago invertiu a tendencia deficitaria e pechou o decenio con beneficios, se ben no 2008 a incidencia da crise provocou un certo derrube deste superávit. Outras institucións clave da cidade, como o Consorcio Compostelán e a Cámara de Comercio, tamén rexistraron incrementos orzamentarios en paralelo ás actuacións e actividades que promoven. Pola súa parte, a Universidade de Santiago veu rexistrando no transcurso da década un incremento progresivo das matriculacións, que se traduciu nunha suba proporcional dos seus ingresos orzamentarios.  No marco das actividades económicas a evolución dos diferentes sectores foi dispar cunha tendencia xeral ao crecemento dos servizos e máis moderada na industria. A crise provocou unha caída en case todos eles, agás nalgúns específicos como a Hostalaría, que de momento está aguantando ben grazas a que se sigue mantendo a estacionalidade do turismo. 
· Turismo: As oficinas de turismo recibiron neste período un total de 2.457.999 visitas. Os anos con maior demanda corresponderon cos Anos Santos de 1999 e 2004 e coa Capitalidade Europea da Cultura de 2000. A tendencia dos restantes anos é un ascenso progresivo das consultas recibidas ata acadar en 2008 as 264.193. A oferta na hostalaría aumentou dun xeito importante, pasando dos dezaoito hoteis en 1998 a cincuenta e tres en 2008, duplicándose tamén o número de prazas coas que se conta (de 2.278 a 4.894). Situación semellante é a que experimentan os hostais e pensións (que pasan de 49 e 1.703 prazas en 1998 a 94 e 2.146 prazas en 2008) e o turismo rural (cun auxe de 2 a 6 estabelecementos e de 27 a 72 prazas). Destacar tamén que Compostela consolídase cada vez máis como destino de congresos, e que o conxunto de museos que existe na cidade xa supera os 300.000 visitantes anuais. 

13. Promoción Económica. Os datos recollidos no Decatístico revelan unha gran actividade no departamento de Promoción Económica, Emprego, Comercio e Turismo que aumenta progresivamente o desenvolvemento de políticas e accións de apoio a persoas desempregadas, emprendedoras, ás empresas e ao comercio. Nestes anos púxose en marcha o Servizo de Apoio á Empresa, que ten como obxectivo favorecer a creación e consolidación de empresas; e o Servizo Local de Emprego. Ao mesmo tempo coordina as accións do Pacto Local polo Emprego de Santiago de Compostela, e estáse a desenvolver o Plan Estratéxico do Comercio Compostelán. Esta intensa actividade de potenciación do tecido económico e de apoio á inserción laboral, sempre en colaboración cos axentes económicos e sociais, unido ás características do mercado de traballo, cun predominio do sector servizos, e ao bo comportamento do sector turístico, contribuen a que en Santiago se detecte, por agora, un mellor comportamento fronte a crise económica e á subida do desemprego, en comparación coa media galega e estatal. 

Multiusos de San Lázaro, Porta 9. Avenida de Fernando Casas Novoa, 20. Telf: 981 54 24 93. Fax: 981 54 24 92. 

Correo electrónico: promocioneconomica@santiagodecompostela.org. Páxina web: www.maiscompostela.org

